
Abstract 

 

Digital transformation in education requires school leaders to drive change in a planned, 

systematic, and sustainable way, especially in primary schools facing demands to improve 

teaching quality, organisational management and school culture. In Malaysia, this requirement 

must align with the Malaysian Education Quality Standard Quality@School (SK@S) and the 

Malaysian School Leaders Competency Standard 2.0 (KOMPAS 2.0). This article proposes a 

digital change leadership framework based on Kotter’s 8-Step Model to support improvement in 

Malaysian primary schools. This conceptual paper uses a narrative literature review of selected 

peer-reviewed works from 2020 to 2026 related to digital leadership, school organisational change, 

digital culture, and school improvement. The synthesis shows that Kotter’s eight steps can be 

reinterpreted in the school context as creating urgency, forming a guiding coalition, establishing a 

digital vision, communicating change, empowering teachers and the school community, 

generating short-term wins, consolidating implementation and institutionalising digital culture. 

Alignment with SK@S and KOMPAS 2.0 further clarifies the role of headteachers in leading 

digital transformation in a more structured way. In conclusion, the proposed framework has the 

potential to serve as a conceptual basis for more systematic and context-sensitive digital change 

leadership practices in Malaysian primary schools.   

Abstrak 

 

Transformasi digital pendidikan menuntut pemimpin sekolah memimpin perubahan secara 

terancang, sistematik dan lestari, khususnya di sekolah rendah yang berhadapan keperluan 

meningkatkan kualiti pengajaran, pengurusan organisasi dan budaya sekolah. Dalam konteks 

Malaysia, tuntutan ini perlu dijajarkan dengan Standard Kualiti Pendidikan Malaysia 

Kualiti@Sekolah (SK@S) dan Standard Kompetensi Pemimpin Sekolah Malaysia 2.0 (KOMPAS 

2.0). Artikel ini bertujuan mencadangkan kerangka kepimpinan perubahan digital berasaskan 

Model 8 Langkah Kotter bagi menyokong keberhasilan sekolah rendah Malaysia. Artikel ini 

merupakan kertas konseptual melalui sorotan literatur naratif terhadap karya berwasit terpilih dari 

tahun 2020 hingga 2026 berkaitan kepimpinan digital, perubahan organisasi sekolah, budaya 

digital dan keberhasilan sekolah. Dapatan sintesis menunjukkan lapan langkah Kotter boleh 

ditafsir semula dalam konteks sekolah melalui pembinaan rasa mendesak, pembentukan pasukan 

penggerak, penetapan visi digital, komunikasi perubahan, pemerkasaan guru dan komuniti 

sekolah, penjanaan kejayaan awal, pengukuhan pelaksanaan serta pembudayaan digital. Penjajaran 

dengan SK@S dan KOMPAS 2.0 turut memperjelas peranan guru besar dalam memimpin 

transformasi digital secara lebih tersusun. Kesimpulannya, kerangka yang dicadangkan berpotensi 

menjadi asas konseptual bagi amalan kepimpinan perubahan digital yang lebih sistematik dan 

kontekstual dalam amalan sekolah rendah Malaysia. 

 

Kata Kunci: kepimpinan perubahan digital, Model 8 Langkah Kotter, keberhasilan sekolah, 

sekolah rendah Malaysia, SK@S, KOMPAS 2.0 

 
 

 

 

 

 

 

Pengenalan 

 

Transformasi digital telah mengubah cara sekolah mengurus kepimpinan, pengajaran dan budaya 

organisasi. Dalam konteks pendidikan semasa, teknologi bukan lagi sekadar alat sokongan, 

sebaliknya menjadi sebahagian daripada ekosistem kerja sekolah yang mempengaruhi 

perancangan strategik, amalan pedagogi, pengurusan data, komunikasi organisasi dan 

pembangunan kapasiti guru. Navaridas-Nalda et al. (2020) menunjukkan kepimpinan strategik 

pemimpin sekolah memainkan peranan penting dalam transformasi digital sekolah, manakala 

Keane et al. (2020) menegaskan inovasi teknologi dalam bilik darjah sukar berkembang secara 

mampan tanpa sokongan kepimpinan yang jelas. Sorotan Wollscheid et al. (2025) turut 

memperlihatkan bidang kepimpinan digital sekolah telah berkembang daripada tumpuan awal 

terhadap teknologi kepada isu yang lebih kompleks seperti budaya organisasi, struktur 

kepimpinan, pembelajaran sekolah dan keberhasilan. Perkembangan kecerdasan buatan generatif, 

seperti dihuraikan oleh Berkovich (2025) dan Ghamrawi et al. (2025), menambah tuntutan baharu 

kepada pemimpin sekolah dari sudut penyelarasan pedagogi, etika, komunikasi dan tadbir urus 

digital. 

 

Namun, perubahan digital sekolah tidak memadai jika hanya difahami sebagai usaha 

menyediakan peranti, platform atau latihan teknikal. Ordu & Nayir (2021) menjelaskan 

kepimpinan digital melibatkan inovasi, transformasi dan penggunaan teknologi secara bermakna 

dalam organisasi. AlAjmi (2022) pula menunjukkan kepimpinan digital pemimpin sekolah 

memberi kesan terhadap integrasi teknologi guru, manakala Berkovich & Hassan (2024) 

membuktikan kepimpinan instruksional digital berkait dengan motivasi intrinsik guru dan 

pembelajaran murid. Purnomo et al. (2024) menegaskan perubahan digital hanya menjadi lestari 

apabila disokong oleh pengurusan perubahan dan pembudayaan sekolah. Justeru, transformasi 

digital di sekolah perlu dilihat sebagai proses kepimpinan perubahan yang melibatkan pembinaan 

rasa mendesak, penyelarasan visi, pemerkasaan warga sekolah, pengukuhan pelaksanaan dan 

pembudayaan amalan baharu secara berterusan. 

 

Dalam konteks Malaysia, keperluan kepimpinan digital semakin jelas apabila pemimpin 

sekolah perlu memimpin pengajaran, mengurus organisasi dan membangunkan budaya sekolah 

dalam persekitaran pendidikan yang semakin digital. Hamzah et al. (2021) menunjukkan 

kepimpinan digital pemimpin sekolah mempunyai hubungan signifikan dengan pengajaran digital 

guru, manakala Hamzah et al. (2024) dan Hamzah et al. (2025) menegaskan keperluan 

memperjelas kompetensi serta model kepimpinan digital pemimpin sekolah di Malaysia. Goh 

(2025) pula menunjukkan kepimpinan pertengahan turut penting dalam menggerakkan perubahan 

digital, sementara Tahir et al. (2025) membangunkan instrumen kepimpinan digital khusus untuk 

pemimpin sekolah rendah Malaysia. Dapatan ini menunjukkan sekolah rendah memerlukan 

perhatian tersendiri kerana konteksnya melibatkan kepimpinan guru besar, keupayaan guru, 

sokongan komuniti, budaya sekolah dan keberhasilan murid pada peringkat asas pendidikan. 

 

Pada masa yang sama, ekosistem dasar dan standard pendidikan Malaysia menyediakan 

asas penting untuk memandu perubahan digital sekolah. Dasar Pendidikan Digital (DPD) 

menekankan agenda pendidikan digital negara melalui objektif, teras, strategi dan inisiatif yang 

menyokong pembangunan ekosistem digital pendidikan. Standard Kompetensi Pemimpin Sekolah 

Malaysia 2.0 (KOMPAS 2.0) menggariskan domain kepimpinan seperti berwawasan, 

instruksional, sumber, operasi, hubungan dan kualiti peribadi kepimpinan. Dari sudut penilaian 

kualiti sekolah, Standard Kualiti Pendidikan Malaysia Kualiti@Sekolah (SK@S) menjadi rujukan 

penting dalam menilai kepemimpinan, pengurusan organisasi, pengurusan kurikulum, 

kokurikulum, hal ehwal murid dan kualiti pengajaran serta pembelajaran. Apabila dibaca bersama 

hala tuju Rancangan Pendidikan Malaysia 2026–2035 (RPM 2026-2035), perubahan digital 

sekolah rendah perlu difahami sebagai agenda yang berkait dengan standard kualiti, kompetensi 

kepimpinan dan keberhasilan sekolah, bukan sekadar inisiatif teknologi yang berdiri secara 

terpisah. 

 

Namun, literatur sedia ada masih menunjukkan beberapa jurang. Ordu & Nayir (2021) 

membantu memperjelas konsep kepimpinan digital, manakala Wollscheid et al. (2025) memetakan 

perkembangan kajian kepimpinan digital sekolah secara luas. Kajian Berkovich & Hassan (2023) 

serta Dasruth et al. (2024) menunjukkan hubungan antara kepimpinan digital dengan komitmen 

guru, persepsi warga sekolah dan keberkesanan sekolah. Walaupun demikian, perbincangan 

tersebut masih kurang menghuraikan kepimpinan digital sebagai proses perubahan organisasi yang 

bertahap, terancang dan berbudaya, khususnya dalam konteks sekolah rendah Malaysia. Selain itu, 

kajian tempatan oleh Hamzah et al. (2024), Hamzah et al. (2025) dan Tahir et al. (2025) memberi 

sumbangan penting dari sudut kompetensi, keperluan model dan instrumen, namun penjajaran 

antara kepimpinan perubahan digital, Model 8 Langkah Kotter, SK@S dan KOMPAS 2.0 masih 

memerlukan penghuraian konseptual yang lebih tersusun. 

 

Berdasarkan jurang tersebut, artikel ini dibangunkan dengan premis bahawa kepimpinan 

digital sekolah perlu difahami bukan sahaja sebagai himpunan kompetensi teknologi, tetapi 

sebagai proses kepimpinan perubahan yang mampu menterjemah dasar dan standard pendidikan 

kepada amalan sekolah yang lebih sistematik. Sehubungan itu, artikel ini menggunakan 

pendekatan kertas konseptual melalui sorotan literatur naratif terhadap karya berwasit terpilih dari 

tahun 2020 hingga 2026 untuk menafsir semula Model 8 Langkah Kotter dalam konteks sekolah 

rendah Malaysia. Secara khusus, artikel ini bertujuan mensintesis tema utama kepimpinan 

perubahan digital, menjajarkan tema tersebut dengan SK@S dan KOMPAS 2.0 serta 

mencadangkan kerangka kepimpinan perubahan digital yang dapat menyokong keberhasilan 

sekolah rendah Malaysia. 

 

Objektif artikel ini adalah: 

a) Mengenal pasti dan mensintesis tema utama kepimpinan perubahan digital dalam literatur 

pendidikan semasa; 

b) Menjajarkan tema tersebut dengan SK@S dan KOMPAS 2.0 dalam konteks sekolah 

rendah Malaysia; dan 

c) Mencadangkan kerangka kepimpinan perubahan digital berasaskan Model 8 Langkah 

Kotter untuk menyokong keberhasilan sekolah rendah Malaysia. 

 

Sorotan Literatur dan Kerangka Teoretikal 

 

Bahagian ini meletakkan artikel pada persimpangan antara teori perubahan organisasi, kepimpinan 

digital sekolah, serta standard dan dasar pendidikan Malaysia. Pendekatan ini penting kerana 

kepimpinan digital masih ditakrifkan secara pelbagai dalam literatur, sedangkan dalam amalan 

sekolah, perubahan digital perlu dipimpin secara berstruktur, berasaskan konteks dan selari dengan 

tuntutan kualiti pendidikan. Sorotan ini menumpukan kepada enam komponen utama, iaitu 

kepimpinan perubahan dan pengurusan perubahan, Model 8 Langkah Kotter, konsep kepimpinan 

digital sekolah, SK@S, KOMPAS 2.0, serta DPD dan RPM 2026–2035 sebagai latar dasar. 

 

Kepimpinan Perubahan dan Pengurusan Perubahan 

 

Perbincangan tentang perubahan organisasi lazimnya membezakan pengurusan perubahan 

daripada kepimpinan perubahan. Gill (2002) menjelaskan bahawa pengurusan perubahan lebih 

tertumpu pada penyelarasan sistem, prosedur dan pelaksanaan, manakala kepimpinan perubahan 

melangkaui aspek tersebut melalui pembinaan visi, makna, komitmen dan pemerkasaan warga 

organisasi. Dalam konteks pendidikan, Miles et al. (2023) menunjukkan kerangka perubahan 

seperti Kotter masih relevan untuk menyusun perubahan institusi, manakala Purnomo et al. (2024) 

menegaskan pembudayaan digital sekolah tidak akan mampan jika perubahan hanya dianggap 

sebagai projek teknikal jangka pendek. Oleh itu, transformasi digital sekolah perlu difahami 

sebagai proses kepimpinan perubahan kerana ia menuntut penyelarasan antara struktur, manusia, 

sumber, amalan pedagogi dan budaya organisasi. 

Dalam konteks Malaysia, asas kepimpinan perubahan sekolah turut disokong oleh dapatan 

tentang peranan guru besar dalam membina komitmen, motivasi dan hubungan organisasi. 

Ranganatha et al. (2023) menunjukkan kepimpinan autentik guru besar mempengaruhi motivasi 

dan komitmen guru, manakala Karnan & Marimuthu (2021) mengaitkan kepimpinan kolaboratif 

dengan kepuasan kerja guru. Muniaandy & Thambu (2023) pula menegaskan kepentingan dimensi 

moral dalam kepimpinan guru besar. Dapatan ini menunjukkan perubahan sekolah tidak hanya 

bergantung pada struktur pentadbiran, tetapi juga pada keupayaan pemimpin membina 

kepercayaan, nilai, kolaborasi dan kesediaan warga sekolah untuk berubah. 

 

Model 8 Langkah Kotter Sebagai Landasan Perubahan Organisasi 

 

Artikel ini memilih Model 8 Langkah Kotter sebagai landasan utama untuk mentafsir perubahan 

digital sekolah. Model ini mengemukakan urutan perubahan bermula dengan pembinaan rasa 

mendesak, pembentukan pasukan penggerak, penetapan visi dan strategi, komunikasi visi, 

pemerkasaan tindakan, penjanaan kejayaan awal, pengekalan momentum, dan akhirnya 

pembudayaan perubahan dalam organisasi. Kekuatan model ini terletak pada keupayaannya 

menjelaskan perubahan sebagai proses bertahap yang bergerak daripada kesedaran kepada 

tindakan, daripada tindakan kepada hasil awal, dan daripada hasil awal kepada pembudayaan 

organisasi. Gill (2002) melihat nilai model ini pada hubungannya dengan kepimpinan, manakala 

perkembangan konsep 8 accelerators oleh Kotter memperlihatkan kesesuaiannya untuk organisasi 

yang berdepan perubahan berterusan. 

 

Apabila dibawa ke konteks sekolah, Model Kotter menyediakan susunan yang dekat 

dengan realiti kepimpinan pendidikan. Navaridas-Nalda et al. (2020) menunjukkan transformasi 

digital sekolah dipengaruhi oleh kepimpinan strategik pemimpin sekolah, khususnya dalam 

penyelarasan arah, sumber dan keutamaan perubahan. Al Nuaimi et al. (2024) turut menegaskan 

pemimpin sekolah berperanan sebagai agen utama yang menghubungkan transformasi digital 

sektor pendidikan dengan pelaksanaan sebenar di sekolah. Justeru, model ini tidak digunakan 

secara mekanikal, tetapi sebagai kerangka konseptual untuk menyusun semula dapatan literatur 

tentang kepimpinan digital sekolah rendah Malaysia secara lebih terarah. 

 

Secara konseptual, pemilihan Kotter juga membantu artikel ini mengelakkan penjelasan 

yang terlalu umum tentang kepimpinan digital. Tanpa lensa perubahan, kepimpinan digital mudah 

dibaca sebagai senarai kompetensi atau amalan penggunaan teknologi. Melalui Kotter, kepimpinan 

digital dapat disusun sebagai proses yang mempunyai permulaan, mekanisme pelaksanaan, 

pengukuhan dan pembudayaan. Susunan ini penting kerana keberhasilan sekolah rendah tidak lahir 

daripada penggunaan teknologi secara terpisah, tetapi daripada keupayaan sekolah menukar 

teknologi kepada amalan instruksional, pengurusan organisasi dan budaya kerja yang menyokong 

pembelajaran murid. 

 

Jadual 2.1 

Pemetaan Model 8 Langkah Kotter Kepada Konteks Kepimpinan Perubahan Digital Sekolah 

Langkah Kotter 
Terjemahan dalam konteks 

sekolah rendah 

Implikasi kepada kepimpinan 

digital 

Langkah 1: 

Membina rasa 

mendesak 

Warga sekolah memahami bahawa 

perubahan digital penting untuk 

kualiti PdP, pengurusan dan 

keberhasilan murid. 

Guru besar membina naratif 

perubahan berasaskan data, 

cabaran semasa dan hala tuju 

sistem. 

Langkah 2: 

Membentuk pasukan 

penggerak 

Perubahan digerakkan bersama 

pentadbir, ketua panitia, guru 

peneraju digital dan komuniti 

sekolah. 

Kepimpinan digital dibina secara 

kolaboratif, bukan berpusat pada 

seorang pemimpin. 

 

Langkah 3: 

Membentuk visi dan 

strategi 

Sekolah menetapkan visi digital 

yang jelas, realistik dan sesuai 

dengan konteks sekolah rendah. 

Visi digital disepadukan dengan 

PdP, sumber, strategi sekolah dan 

budaya kerja. 

Langkah 4: 

Mengkomunikasikan 

visi perubahan 

Guru, staf dan komuniti memahami 

tujuan perubahan serta peranan 

masing-masing. 

Pemimpin berkomunikasi secara 

konsisten, jelas dan meyakinkan. 

Langkah 5: 

Memperkasa 

tindakan 

Sekolah menangani halangan 

berkaitan kemahiran, masa, 

sokongan, sumber dan keyakinan 

guru. 

Kepimpinan digital berperanan 

sebagai pemudah cara perubahan. 

Langkah 6: 

Menjana kejayaan 

awal 

Sekolah meraikan bukti awal 

seperti peningkatan amalan PdP 

digital atau kolaborasi guru. 

Kejayaan awal membina 

legitimasi dan motivasi 

perubahan. 

 

Langkah 7: 

Mengekalkan 

momentum 

Sekolah meluaskan amalan berjaya 

dan mengelakkan kembali kepada 

rutin lama. 

Penambahbaikan digital berlaku 

secara berterusan. 

Langkah 8: 

Membudayakan 

perubahan 

Amalan digital menjadi sebahagian 

daripada nilai, sistem dan identiti 

sekolah. 

Kepimpinan digital matang 

apabila perubahan menjadi 

budaya organisasi. 

 

Pemetaan dalam Jadual 2.1 menunjukkan bahawa transformasi digital sekolah tidak 

sepatutnya difahami sebagai penggunaan teknologi semata-mata. Sebaliknya, ia adalah proses 

kepimpinan perubahan yang merangkumi visi, strategi, komunikasi, pemerkasaan, kolaborasi, 

penambahbaikan berterusan dan pembudayaan organisasi. Oleh itu, model Kotter sesuai dijadikan 

lensa sintesis kerana ia membantu menghubungkan teori perubahan dengan realiti kepimpinan 

sekolah rendah. 

 

Konsep Kepimpinan Digital Sekolah 

 

Kepimpinan digital sekolah merujuk kepada keupayaan pemimpin menggerakkan perubahan 

strategi, budaya, pengajaran dan sumber melalui penggunaan teknologi secara bermakna. Ordu & 

Nayir (2021) menyatakan bahawa konsep kepimpinan digital masih belum sepenuhnya seragam, 

namun unsur terasnya berkait dengan inovasi, transformasi dan penggunaan teknologi dalam 

organisasi. Jameson et al. (2022) pula menunjukkan bahawa penyelidikan kepimpinan digital 

masih berkembang dari segi definisi, teori dan bukti empirikal. Dalam konteks sekolah, 

kepimpinan digital bukan sekadar kecekapan menggunakan platform digital, tetapi melibatkan 

keupayaan menghubungkan digitalisasi dengan pengajaran, pengurusan organisasi, pembangunan 

profesional guru dan hasil pendidikan. 

 

Hujah ini selari dengan Navaridas-Nalda et al. (2020) yang menegaskan pengaruh strategik 

pemimpin sekolah sebagai pemacu transformasi digital sekolah. AlAjmi (2022) turut 

menunjukkan bahawa kepimpinan digital memberi kesan terhadap integrasi teknologi guru, 

manakala Berkovich & Hassan (2024) membuktikan kepimpinan instruksional digital berkait 

dengan motivasi guru dan pembelajaran murid. Dalam konteks Malaysia, Sulaiman et al. (2025) 

menunjukkan bahawa kewarganegaraan digital sekolah merangkumi komunikasi, etika dan 

keselamatan digital. Oleh itu, kepimpinan digital sekolah perlu difahami sebagai gabungan 

keupayaan memimpin transformasi teknologi, membina budaya digital yang bertanggungjawab 

dan memastikan pengalaman digital warga sekolah berlaku secara selamat, etikal dan bermakna. 

 

SK@S Sebagai Standard Kualiti Sekolah 

 

SK@S penting dalam artikel ini kerana kerangka kepimpinan perubahan digital yang dicadangkan 

perlu berhubung dengan standard kualiti sekolah yang digunakan dalam sistem pendidikan 

Malaysia. Panduan Penilaian Kendiri Sekolah menunjukkan bahawa SK@S merangkumi dimensi 

kepemimpinan, pengurusan organisasi, pengurusan kurikulum, kokurikulum, hal ehwal murid dan 

kualiti pengajaran serta pembelajaran. Dalam konteks ini, perubahan digital tidak boleh dipisahkan 

daripada kualiti sekolah kerana teknologi perlu menyokong pengurusan sekolah, keberkesanan 

PdP, pembangunan murid dan amalan penambahbaikan berterusan. Selari dengan Tahir et al. 

(2025) dan Hamzah et al. (2025), SK@S menyediakan ruang praktikal untuk menilai bagaimana 

kepimpinan perubahan digital boleh diterjemahkan kepada amalan sekolah rendah secara lebih 

kontekstual. 

 

KOMPAS 2.0 Sebagai Kerangka Kompetensi Pemimpin Sekolah 

 

Selain SK@S, KOMPAS 2.0 digunakan sebagai kerangka kompetensi pemimpin sekolah untuk 

menjelaskan siapa yang memimpin perubahan digital dan kompetensi yang diperlukan. KOMPAS 

2.0 merangkumi domain berwawasan, instruksional, sumber, operasi, hubungan dan kualiti 

peribadi kepimpinan. Domain-domain ini selari dengan keperluan transformasi digital kerana guru 

besar perlu menetapkan hala tuju, menyokong PdP, mengurus sumber, membina jaringan, 

menyelaras operasi dan mempamerkan kualiti peribadi yang mampu membina keyakinan warga 

sekolah. Hamzah et al. (2024) menunjukkan bahawa kompetensi kepimpinan digital pemimpin 

sekolah di Malaysia perlu difahami secara strategik dan sistemik, manakala Goh (2025) 

menegaskan pentingnya kepimpinan pertengahan dalam menjayakan perubahan digital sekolah. 

Oleh itu, KOMPAS 2.0 membantu menjajarkan peranan guru besar dengan tuntutan kepimpinan 

perubahan digital secara lebih operasional. 

 

Dalam hubungan ini, SK@S dan KOMPAS 2.0 bukan sekadar hiasan konteks, tetapi alat 

penjajaran konseptual. SK@S menjelaskan keberhasilan sekolah yang disokong oleh perubahan 

digital, manakala KOMPAS 2.0 menghuraikan kompetensi kepimpinan yang diperlukan untuk 

menggerakkan perubahan tersebut. Gabungan kedua-duanya menjadikan kerangka artikel ini lebih 

berpijak pada sistem pendidikan Malaysia, bukan sekadar mengadaptasi model perubahan Barat 

tanpa pemadanan konteks. 

 

DPD dan RPM 2026-2035 Sebagai Latar Sokongan 

 

DPD dan RPM 2026–2035 menyediakan latar dasar yang mengukuhkan keperluan artikel ini. DPD 

memberi penekanan kepada agenda pendidikan digital negara melalui objektif, teras, strategi dan 

inisiatif yang menyokong ekosistem digital pendidikan, manakala RPM 2026–2035 menyediakan 

hala tuju reformasi pendidikan negara. Dalam konteks ini, kepimpinan perubahan digital tidak 

dilihat sebagai gagasan teori yang terpisah, tetapi sebagai respons kepada agenda sistem yang 

menuntut sekolah membina kapasiti digital, memperkukuh kualiti pengurusan dan meningkatkan 

keberhasilan murid. Apabila DPD, RPM 2026–2035, SK@S dan KOMPAS 2.0 dibaca bersama, 

jelas bahawa guru besar perlu memainkan peranan sebagai pemimpin perubahan yang mampu 

menterjemah dasar kepada amalan sekolah yang berfasa, beretika dan lestari. 

 

Secara keseluruhan, sorotan literatur dan kerangka teoretikal ini menunjukkan bahawa 

perubahan digital sekolah rendah perlu ditafsir melalui perspektif kepimpinan perubahan, 

dihuraikan melalui Model 8 Langkah Kotter, dijelaskan melalui konsep kepimpinan digital 

sekolah, dan dijajarkan dengan standard serta dasar pendidikan Malaysia. Susunan ini 

menyediakan jambatan antara teori, standard, dasar dan amalan, sebelum artikel bergerak kepada 

metodologi kajian untuk menjelaskan bagaimana literatur dipilih, disaring dan disintesis. 

 

Metodologi Kajian 

 

Artikel ini menggunakan reka bentuk kertas konseptual berasaskan sorotan literatur naratif 

berstruktur. Reka bentuk ini dipilih kerana tujuan artikel bukan untuk menguji hipotesis secara 

empirikal, tetapi untuk mensintesis literatur sedia ada dan membina kerangka konseptual 

kepimpinan perubahan digital berasaskan Model 8 Langkah Kotter dalam konteks sekolah rendah 

Malaysia. Menurut Torraco (2005), kertas konseptual sesuai digunakan apabila penyelidik ingin 

menyusun semula pengetahuan sedia ada bagi menghasilkan kefahaman atau kerangka baharu. 

Walaupun tidak berbentuk sorotan sistematik penuh, proses pencarian, pemilihan dan sintesis 

literatur dalam artikel ini dilaksanakan secara terarah bagi memastikan hujah yang dibina bersifat 

telus, dapat dijejaki dan selari dengan objektif artikel. 

 

Pencarian literatur dilaksanakan melalui Scopus, Web of Science (WoS) dan Google 

Scholar. Scopus dan WoS dipilih kerana kedua-duanya merupakan pangkalan data bibliografik 

utama dengan liputan jurnal berwasit yang kukuh, manakala Google Scholar digunakan sebagai 

sumber sokongan untuk mengesan karya relevan yang mungkin tidak dikenal pasti melalui carian 

awal. Selain artikel akademik, dokumen dasar dan standard turut dirujuk daripada sumber rasmi 

Kementerian Pendidikan Malaysia (KPM) dan Institut Aminuddin Baki (IAB), khususnya 

berkaitan SK@S, KOMPAS 2.0, DPD dan RPM 2026–2035. 

 

Jadual 3.1 

Strategi Pencarian Literatur 

Komponen strategi Pelaksanaan dalam artikel 

 

Pangkalan data 

akademik 

Scopus, Web of Science dan Google Scholar. 

Sumber dasar dan 

standard 

Dokumen rasmi KPM dan IAB berkaitan SK@S, KOMPAS 2.0, DPD 

dan RPM 2026–2035. 

Tempoh semakan Literatur teras dari tahun 2020 hingga April 2026; sumber sebelum 2020 

digunakan secara terpilih sebagai asas teori dan metodologi. 

Kata kunci utama “digital leadership”, “school leadership”, “change leadership”, 

“Kotter”, “8-step model”, “digital transformation in schools”, “school 

improvement”, “primary school”, “Malaysia”, “SK@S” dan “KOMPAS 

2.0” 

Kriteria 

kemasukan 

Artikel jurnal berwasit berkaitan kepimpinan digital sekolah, 

kepimpinan perubahan, perubahan organisasi sekolah, budaya digital, 

keberhasilan sekolah dan kepimpinan pemimpin sekolah. 

Kriteria 

pengecualian 

Sumber tidak berwasit, artikel tanpa maklumat bibliografik jelas, kajian 

teknologi pendidikan tanpa dimensi kepimpinan, dan kajian pendidikan 

tinggi yang tidak berkait langsung dengan kepimpinan sekolah. 

Prosedur sintesis Semakan tajuk, abstrak dan teks penuh, diikuti pengekstrakan tema serta 

pemetaan kepada Model Kotter, SK@S dan KOMPAS 2.0. 

 

Pemilihan artikel dilakukan secara bertujuan berdasarkan kesesuaian dengan fokus kajian. 

Literatur utama difokuskan kepada penerbitan dari tahun 2020 hingga April 2026 kerana tempoh 

ini menunjukkan perkembangan pesat kajian kepimpinan digital sekolah selepas fasa percepatan 

transformasi digital pendidikan. Namun, beberapa sumber sebelum tahun 2020 seperti Kotter, 

Torraco (2005), Whittemore & Knafl (2005), Snyder (2019) dan Xiao & Watson (2019) masih 

digunakan kerana menjadi asas teori dan metodologi yang relevan. Selepas saringan tajuk, abstrak 

dan teks penuh, sebanyak 38 artikel berwasit dikekalkan sebagai bahan utama sintesis. Artikel 

yang terlalu umum, berulang, tidak berkaitan dengan kepimpinan sekolah atau hanya 

membincangkan teknologi pendidikan tanpa dimensi perubahan organisasi telah disisihkan. 

 

Kesemua 38 artikel diperoleh melalui pencarian literatur di Scopus, WoS dan Google 

Scholar serta dianalisis untuk mengenal pasti pola dan tema utama. Bagi memastikan artikel kekal 

padat dan selaras dengan had perkataan jurnal, artikel ini tidak memaparkan keseluruhan matriks 

38 artikel dalam teks utama. Sebaliknya, Jadual 3.2 merumuskan artikel wakil mengikut tema 

sintesis utama. Kesemua 38 artikel tetap digunakan dalam proses pengekstrakan, perbandingan 

dan pembentukan tema, manakala artikel wakil dipilih kerana memberikan sumbangan paling 

langsung kepada pembinaan dapatan dan kerangka konseptual. 

 

Jadual 3.2 

Ringkasan Artikel Wakil Mengikut Tema Sintesis 

Tema sintesis Artikel wakil Fokus dapatan utama 

 

Keperluan 

perubahan 

digital 

Navaridas-Nalda et al. (2020); 

Wollscheid et al. (2025); Tahir et al. 

(2025) 

Kepimpinan strategik dan 

keperluan sekolah rendah 

Pasukan 

penggerak 

Goh (2025); Rasdiana et al. (2024); 

Hamzah et al. (2025) 

Middle leaders, PLC dan 

kolaborasi 

Visi dan strategi 

digital 

Al Nuaimi et al. (2024); Hamzah et al. 

(2024); Goh & Mansor (2024) 

Hala tuju digital strategik 

Komunikasi 

perubahan 

Karakose et al. (2021);Laursen & 

Weiss (2025); Ordu & Nayır (2021) 

Komunikasi, makna dan 

sokongan 

Pemerkasaan 

guru 

AlAjmi (2022); Abu-Tineh et al. 

(2025); Berkovich & Hassan (2024) 

Integrasi teknologi dan 

kompetensi guru 

Kejayaan awal 

dan pengukuhan 

amalan digital 

AlAjmi (2022); Berkovich & Hassan 

(2024); Laursen & Weiss (2025) 

 

Keyakinan dan kesinambungan 

amalan 

Pembudayaan 

digital 

Purnomo et al. (2024); Cheng (2026); 

Dasruth & Naicker (2026) 

Budaya digital dan kelestarian 

Penjajaran 

Malaysia 

Hamzah et al. (2024); Hamzah et al. 

(2025); Tahir et al. (2025) 

Kompetensi, instrumen dan 

model tempatan 

Proses analisis dilaksanakan melalui pengekstrakan maklumat utama daripada artikel 

terpilih, termasuk penulis, tahun, konteks kajian, reka bentuk kajian dan dapatan utama. Maklumat 

tersebut kemudiannya dibandingkan secara iteratif untuk mengenal pasti pola, persamaan, 

perbezaan dan tema berulang. Proses ini berpandukan logik sintesis literatur yang menekankan 

pembinaan kefahaman konseptual, bukan sekadar pengumpulan dapatan kajian lepas. Oleh itu, 

huraian dapatan dalam artikel ini menampilkan artikel wakil yang paling signifikan bagi setiap 

tema, manakala artikel lain dimanfaatkan sebagai rujukan sokongan untuk memperkukuh sintesis 

dan perbincangan. 

 

Pemetaan dapatan dibuat secara deduktif dan induktif. Secara deduktif, tema daripada 

literatur dianalisis berdasarkan lapan langkah perubahan Kotter, iaitu rasa mendesak, pasukan 

penggerak, visi, komunikasi, pemerkasaan, kejayaan awal, pengukuhan pelaksanaan dan 

pembudayaan perubahan. Secara induktif pula, tema yang muncul daripada literatur dibandingkan 

dengan SK@S dan KOMPAS 2.0 bagi melihat hubungannya dengan standard kualiti sekolah dan 

kompetensi pemimpin sekolah Malaysia. Pendekatan ini membolehkan kerangka yang 

dicadangkan tidak hanya berpijak pada teori perubahan organisasi, tetapi turut disesuaikan dengan 

dasar, standard dan realiti kepimpinan sekolah rendah Malaysia. 

 

Secara keseluruhannya, metodologi ini menyediakan asas yang telus dan mencukupi untuk 

membina kerangka konseptual kepimpinan perubahan digital. Gabungan antara sorotan naratif 

berstruktur, strategi carian yang jelas, kriteria pemilihan yang terarah, ringkasan artikel wakil serta 

pemetaan analitik kepada Model Kotter, SK@S dan KOMPAS 2.0 membolehkan artikel ini 

bergerak daripada sintesis literatur kepada pembinaan dapatan dan kerangka konseptual secara 

lebih sistematik. 

 

Dapatan Kajian 

 

Berdasarkan sorotan literatur naratif yang dijalankan, dapatan kajian menghimpunkan kepimpinan 

perubahan digital sekolah rendah kepada lapan tema utama yang sejajar dengan Model 8 Langkah 

Kotter, iaitu keperluan mendesak perubahan digital, pembentukan pasukan penggerak, visi digital, 

komunikasi perubahan, pemerkasaan guru, kejayaan awal, pembudayaan digital dan penjajaran 

dengan SK@S serta KOMPAS 2.0. Susunan ini menunjukkan bahawa kepimpinan digital bukan 

sekadar penggunaan teknologi, tetapi merupakan proses perubahan organisasi yang bergerak 

daripada kesedaran kepada tindakan, pengukuhan dan pembudayaan sekolah. 

 

Keperluan Mendesak Perubahan Digital di Sekolah 

 

Tema pertama adalah keperluan mendesak untuk sekolah menstruktur semula pendekatan terhadap 

digitalisasi. Wollscheid et al. (2025) menunjukkan kajian kepimpinan digital sekolah semakin 

berkembang daripada tumpuan terhadap teknologi kepada dimensi organisasi, budaya dan 

keberhasilan. Navaridas-Nalda et al. (2020) pula menegaskan transformasi digital sekolah 

dipengaruhi oleh kepimpinan strategik pemimpin sekolah, manakala Al Nuaimi et al. (2024) 

melihat pemimpin sekolah sebagai agen penting dalam pelaksanaan transformasi digital 

pendidikan. Dalam konteks Malaysia, Tahir et al. (2025) menegaskan keperluan instrumen 

kepimpinan digital yang khusus untuk pemimpin sekolah rendah. Sintesis ini menunjukkan 

perubahan digital bukan lagi pilihan tambahan, tetapi keperluan sistemik yang berkait dengan 

kualiti PdP, pengurusan sekolah, kapasiti guru dan keberhasilan murid. Rasa mendesak turut 

berpunca daripada jurang antara keperluan pendidikan digital dan kesiapsiagaan sebenar sekolah. 

Indra et al. (2022), Akhmad (2025) dan Hsu & Chen (2026) menunjukkan sekolah menghadapi 

cabaran struktur, budaya, kemahiran dan kesediaan organisasi. Oleh itu, guru besar perlu membina 

naratif perubahan berasaskan data, cabaran semasa, hala tuju dasar dan keperluan murid. 

 

Pembentukan Pasukan Penggerak dan Tindakan Kepimpinan Teragih 

 

Tema kedua menunjukkan bahawa perubahan digital tidak boleh digerakkan oleh guru besar 

sahaja. Goh (2025) mendapati middle leaders memainkan peranan penting dalam menggerakkan 

transformasi instruksional, manakala Rasdiana et al. (2024) menunjukkan Professional Learning 

Communities (PLC) memperkukuh hubungan antara kepimpinan digital dan inovasi guru. Hamzah 

et al. (2025) menegaskan cabaran kepimpinan digital di Malaysia melibatkan aspek teknikal, 

budaya, kolaborasi dan jaringan. Dapatan ini sejajar dengan Langkah 2 Kotter yang menekankan 

pembentukan pasukan penggerak sebagai prasyarat perubahan organisasi.  

 

Dalam konteks sekolah rendah, pasukan penggerak digital boleh terdiri daripada pentadbir, 

ketua panitia, guru penyelaras ICT, guru peneraju digital, PLC dan komuniti sekolah. Kepimpinan 

teragih penting kerana perubahan digital merangkumi PdP, pengurusan data, komunikasi dengan 

ibu bapa, pembangunan profesional dan budaya organisasi. Dapatan ini menegaskan keperluan 

koalisi dalaman yang berfungsi, bukan sekadar arahan hierarki. 

 

Visi Digital dan Penjajaran Strategik Sekolah 

 

Tema ketiga adalah keperluan membina visi digital yang jelas dan dijajarkan dengan strategi 

sekolah. Navaridas-Nalda et al. (2020) menunjukkan kepimpinan strategik pemimpin sekolah 

berkait rapat dengan kejayaan transformasi digital, manakala Al Nuaimi et al. (2024) menegaskan 

pemimpin sekolah perlu menghubungkan dasar transformasi digital dengan pelaksanaan sebenar 

di sekolah. Dalam konteks Malaysia, Hamzah et al. (2024) menunjukkan kompetensi kepimpinan 

digital merangkumi unsur strategik, inovatif dan pembudayaan. Goh & Mansor (2024) pula 

memperlihatkan amalan kepimpinan digital sekolah masih tidak seragam sepenuhnya.  

 

Dapatan ini menunjukkan visi digital tidak boleh bersifat umum atau sekadar slogan. 

Sebaliknya, visi tersebut perlu diterjemahkan kepada strategi yang boleh dilaksanakan, termasuk 

pembangunan kapasiti guru, penggunaan sumber digital, keutamaan PdP, pengurusan data dan 

sokongan kepada murid. Dalam logik Langkah 3 Kotter, visi digital berfungsi sebagai arah 

perubahan yang menyatukan warga sekolah. Tanpa visi yang jelas, perubahan digital berisiko 

menjadi aktiviti terpisah yang tidak memberi kesan terhadap keberhasilan sekolah. 

 

Komunikasi perubahan dan pembinaan makna 

 

Tema keempat pula menegaskan kepentingan komunikasi perubahan dan pembinaan makna. 

Karakose et al. (2021) menunjukkan guru menilai kepimpinan digital pemimpin sekolah melalui 

cara pemimpin menjelaskan hala tuju, peranan dan sokongan teknologi. Laursen & Weiss (2025) 

pula menunjukkan penerimaan teknologi seperti Learning Management System meningkat apabila 

pemimpin membantu guru membina makna terhadap teknologi baharu. Ordu & Nayır (2021) 

menegaskan kepimpinan digital berkait dengan cara pemimpin membingkai inovasi dan 

transformasi secara bermakna.  

Dapatan ini menunjukkan perubahan digital tidak mencukupi jika hanya disampaikan 

dalam bentuk arahan, latihan atau penyediaan platform. Guru dan warga sekolah perlu memahami 

mengapa perubahan dilakukan, bagaimana perubahan itu membantu kerja mereka, dan bagaimana 

mereka boleh terlibat secara bermakna. Dalam konteks Langkah 4 Kotter, komunikasi perubahan 

menjadi jambatan antara visi dan tindakan. Komunikasi yang jelas juga penting apabila sekolah 

mula berdepan teknologi lebih kompleks seperti kecerdasan buatan, yang menuntut penjelasan 

tentang etika, keselamatan, koordinasi dan tadbir urus. 

 

Pemerkasaan Guru dan Komuniti Sekolah 

 

Tema kelima menunjukkan bahawa transformasi digital hanya berlaku apabila guru dan komuniti 

sekolah diberi kapasiti untuk bertindak. AlAjmi (2022) mendapati kepimpinan digital memberi 

kesan terhadap integrasi teknologi guru, manakala Abu-Tineh et al. (2025) menunjukkan 

hubungan antara kepimpinan digital pemimpin sekolah dengan kompetensi digital guru. Berkovich 

& Hassan (2024) pula menunjukkan kepimpinan instruksional digital mempengaruhi 

pembelajaran murid melalui motivasi intrinsik guru. Dapatan ini memperlihatkan bahawa 

pemerkasaan guru bukan sekadar latihan teknikal, tetapi merangkumi sokongan, bimbingan, 

keyakinan, ruang mencuba, masa kolaborasi dan pembelajaran profesional. 

 

 Dalam konteks sekolah rendah, pemerkasaan juga perlu melibatkan komuniti sekolah 

kerana pembelajaran murid sering bergantung pada sokongan ibu bapa, akses teknologi di rumah 

dan komunikasi sekolah-komuniti. Abdullah & Abdul Kadir (2023), Antonopoulou et al. (2025) 

serta Ramberg & Hemmingsson (2026) memperkukuh hujah bahawa kompetensi digital, 

kepimpinan dan keperluan murid yang pelbagai perlu dilihat secara bersepadu. Oleh itu, selari 

dengan Langkah 5 Kotter, guru besar perlu mengurangkan halangan pelaksanaan dan mewujudkan 

ekosistem yang membolehkan guru serta komuniti menyumbang kepada perubahan digital. 

 

Kejayaan Awal dan Pengukuhan Amalan Digital 

 

Tema keenam menunjukkan perubahan digital memerlukan kejayaan awal yang dapat meyakinkan 

warga sekolah bahawa usaha perubahan membawa nilai sebenar. Kejayaan awal tidak semestinya 

berbentuk perubahan besar, tetapi boleh muncul melalui peningkatan keyakinan guru, penggunaan 

bahan digital yang lebih bermakna, kolaborasi panitia, perkongsian amalan baik, penggunaan data 

untuk intervensi murid atau penerimaan platform digital secara lebih konsisten. AlAjmi (2022), 

Berkovich & Hassan (2024) serta Laursen & Weiss (2025) menunjukkan sokongan kepimpinan 

dapat meningkatkan integrasi teknologi, motivasi guru dan penerimaan amalan digital. 

 

Dapatan ini sejajar dengan Langkah 6 dan Langkah 7 Kotter kerana kejayaan awal perlu 

digunakan untuk membina momentum perubahan. Jika kejayaan awal tidak dikenali, diraikan dan 

dikembangkan, perubahan digital mudah kembali kepada rutin lama. Oleh itu, guru besar perlu 

menukar hasil awal kepada bukti yang meyakinkan, kemudian menggunakannya untuk 

memperluas amalan berjaya, mengukuhkan sokongan warga sekolah dan menambah baik strategi 

pelaksanaan. 

 

Pembudayaan Digital dan Kelestarian Perubahan 

 

Tema ketujuh ialah pembudayaan digital sebagai asas kelestarian perubahan. Purnomo et al. 

(2024) menunjukkan perubahan digital hanya menjadi mampan apabila disokong oleh pengurusan 

perubahan berterusan dan pembudayaan sekolah. Berkovich & Hassan (2023) menunjukkan 

kepimpinan transformasional digital berkait dengan komitmen guru dan keberkesanan sekolah, 

manakala Hamzah et al. (2025) menegaskan model kepimpinan digital di Malaysia perlu 

mengambil kira cabaran teknikal, budaya dan organisasi. Dapatan ini menunjukkan perubahan 

digital tidak boleh berhenti pada pelaksanaan program atau penggunaan platform tertentu. 

 

Kelestarian berlaku apabila amalan digital menjadi sebahagian daripada nilai kerja, rutin 

PdP, pengurusan sekolah, budaya kolaboratif dan identiti organisasi. Okunlola (2025), Cheng 

(2026) dan Dasruth & Naicker (2026) turut mengukuhkan hujah bahawa keberkesanan sekolah 

berkait dengan budaya digital, keanjalan organisasi dan kerangka kepimpinan yang jelas. Dalam 

konteks Langkah 8 Kotter, pembudayaan digital menunjukkan tahap kematangan perubahan, iaitu 

apabila digitalisasi tidak lagi dilihat sebagai projek sementara, tetapi sebagai cara sekolah 

meningkatkan kualiti dan keberhasilan secara berterusan. 

 

Penjajaran Dapatan dengan SK@S dan KOMPAS 2.0 

 

Tema kelapan menunjukkan dapatan literatur menjadi lebih bermakna apabila dijajarkan dengan 

standard kualiti sekolah dan kompetensi kepimpinan nasional. KOMPAS 2.0 menghimpunkan 

domain berwawasan, instruksional, sumber, operasi, hubungan dan kualiti peribadi kepimpinan. 

Domain-domain ini selari dengan keperluan kepimpinan perubahan digital kerana guru besar perlu 

menetapkan hala tuju, menyokong PdP, mengurus sumber, membina jaringan, menyelaras operasi 

dan mempamerkan kualiti kepimpinan yang mampu membina keyakinan warga sekolah. Pada 

masa yang sama, SK@S menyediakan asas kualiti sekolah yang merangkumi kepemimpinan, 

pengurusan organisasi, pengurusan kurikulum dan kualiti PdP. 

 

Bagi memperlihatkan hubungan tersebut secara lebih tersusun, Jadual 4.1 memetakan tema 

dapatan dengan Model 8 Langkah Kotter, domain KOMPAS 2.0, standard SK@S dan 

implikasinya kepada peranan guru besar. Pemetaan ini penting kerana ia menunjukkan kepimpinan 

perubahan digital bukan sahaja mempunyai asas teori perubahan, tetapi juga dapat dijajarkan 

dengan kerangka kompetensi dan standard kualiti sekolah dalam konteks pendidikan Malaysia. 

 

Jadual 4.1 

Penjajaran Tema Dapatan dengan Model 8 Langkah Kotter, SK@S dan KOMPAS 2.0 

Tema 

dapatan 

Langkah 

Kotter 

Domain 

KOMPAS 

2.0 

Standard 

SK@S 
Implikasi kepada guru besar 

Keperluan 

perubahan 

digital 

Langkah 

1 

Berwawasan; 

Kualiti 

Peribadi 

Kepimpinan 

S1 Membina kesedaran perubahan 

berasaskan data, cabaran 

semasa dan hala tuju sistem. 

 

Pasukan 

penggerak 

Langkah 

2 

Hubungan; 

Instruksional 

S1; S2; S3.1 Membentuk pasukan digital 

yang melibatkan pentadbir, 

ketua panitia, guru peneraju 

dan PLC. 

Visi digital Langkah 

3 

Berwawasan; 

Instruksional; 

Sumber 

S1; S2; S3.1; 

S4 

Menetapkan visi digital yang 

jelas, realistik dan berkait 

dengan PdP serta pembangunan 

guru. 

Komunikasi 

perubahan 

Langkah 

4 

Hubungan; 

Kualiti 

Peribadi 

Kepimpinan 

S1; S2 Menjelaskan tujuan, manfaat 

dan peranan warga sekolah 

dalam perubahan digital. 

Pemerkasaan 

guru 

Langkah 

5 

Instruksional; 

Sumber; 

Hubungan 

S2; S3.1; S4 Menyediakan latihan, 

bimbingan, sokongan teknikal 

dan ruang kolaborasi. 

Kejayaan 

awal dan 

pengukuhan 

amalan 

Langkah 

6–7 

Instruksional; 

Operasi; 

Sumber 

S2; S3.1; S4 Mengenal pasti, meraikan dan 

meluaskan amalan digital yang 

menunjukkan kesan awal. 

 

Pembudayaan 

digital 

Langkah 

8 

Operasi; 

Berwawasan; 

Kualiti 

Peribadi 

Kepimpinan 

S1; S2; S4 Menginstitusikan amalan 

digital dalam rutin kerja, PdP 

dan budaya sekolah. 

Penjajaran 

nasional 

Rentas 

semua 

langkah 

Rentas 

domain 

berkaitan 

Rentas 

standard 

berkaitan 

Memastikan perubahan digital 

menyokong standard kualiti 

dan kompetensi kepimpinan 

sekolah. 

 

Secara keseluruhan, dapatan kajian menunjukkan bahawa kepimpinan perubahan digital di 

sekolah rendah dapat difahami sebagai proses yang bergerak daripada kesedaran kepada tindakan, 

daripada tindakan kepada pengukuhan, dan daripada pengukuhan kepada pembudayaan. 

Penjajaran dengan Model 8 Langkah Kotter membantu menjelaskan aliran perubahan, KOMPAS 

2.0 menerangkan kompetensi kepimpinan yang diperlukan, manakala SK@S menyediakan asas 

kualiti sekolah yang ingin dicapai. Oleh itu, dapatan ini memberikan asas konseptual yang kukuh 

untuk membina kerangka kepimpinan perubahan digital sekolah rendah Malaysia dalam bahagian 

perbincangan seterusnya. 

 

Perbincangan dan Implikasi 

 

Bahagian ini membincangkan makna dapatan kajian dengan menumpukan sumbangan Model 8 

Langkah Kotter dalam mentafsir kepimpinan digital sekolah, kekuatan dan kekangan konteks 

Malaysia, cadangan kerangka konseptual serta implikasi terhadap teori, amalan, latihan pemimpin, 

dasar dan penyelidikan masa hadapan. Perbincangan ini penting kerana dapatan bukan sahaja 

menunjukkan tema kepimpinan digital, tetapi menegaskan bahawa tema tersebut perlu difahami 

sebagai proses perubahan organisasi yang berfasa, kontekstual dan berorientasi keberhasilan 

sekolah. 

 

Sumbangan Model 8 Langkah Kotter dalam Mentafsir Kepimpinan Digital Sekolah 

 

Dapatan kajian menunjukkan Model 8 Langkah Kotter memberi sumbangan penting dalam 

menstruktur semula perbincangan kepimpinan digital sekolah. Dalam literatur semasa, 

kepimpinan digital sering dihuraikan melalui dimensi kompetensi, penggunaan teknologi, 

sokongan kepada guru dan pembangunan budaya digital. Walaupun pendekatan tersebut penting, 

ia belum sepenuhnya menjelaskan bagaimana perubahan digital berlaku dari peringkat kesedaran 

sehingga menjadi budaya organisasi. Dalam hal ini, Model Kotter membantu menyusun 

kepimpinan digital sebagai proses perubahan yang bergerak daripada pembinaan rasa mendesak, 

pembentukan pasukan penggerak, penetapan visi, komunikasi perubahan, pemerkasaan tindakan, 

penjanaan kejayaan awal, pengukuhan momentum dan pembudayaan perubahan. 

 

Sumbangan utama model ini terletak pada keupayaannya menjelaskan proses, bukan 

sekadar ciri kepimpinan digital. Ordu & Nayır (2021) serta Jameson et al. (2022) menunjukkan 

kepimpinan digital masih berdepan kepelbagaian definisi dan tahap kematangan teori yang 

berbeza. Oleh itu, penggunaan Kotter membolehkan dapatan literatur yang pelbagai disusun ke 

dalam satu aliran konseptual yang lebih koheren. Dalam konteks sekolah, model ini menjelaskan 

bahawa guru besar bukan sekadar penyokong teknologi, tetapi pemimpin perubahan yang 

membina naratif keperluan, membentuk pasukan, memperjelas visi, mengurus komunikasi, 

memperkasa guru dan memastikan amalan digital akhirnya menjadi sebahagian daripada budaya 

sekolah. 

 

Walau bagaimanapun, Model Kotter tidak wajar dibaca secara terlalu linear atau 

mekanikal. Realiti sekolah rendah sering dipengaruhi oleh perbezaan tahap kesiapsiagaan guru, 

akses teknologi, budaya organisasi, sokongan komuniti dan kapasiti kepimpinan. Oleh itu, model 

ini lebih sesuai digunakan sebagai lensa penafsiran yang fleksibel, bukan sebagai prosedur kaku. 

Dalam konteks perubahan digital yang pantas, termasuk perkembangan kecerdasan buatan, 

keselamatan digital dan keperluan tadbir urus teknologi, guru besar perlu menyesuaikan langkah 

perubahan mengikut tahap kematangan digital sekolah dan keperluan setempat. 

 

Kekuatan dan Kekangan Kepimpinan Perubahan Digital di Sekolah Malaysia 

 

Perbincangan ini menunjukkan bahawa konteks Malaysia memiliki beberapa kekuatan utama 

untuk membangunkan kepimpinan perubahan digital di sekolah. Pertama, ekosistem dasar seperti 

DPD, SK@S, KOMPAS 2.0 dan RPM 2026–2035 menyediakan landasan jelas untuk 

menghubungkan perubahan digital dengan agenda kualiti pendidikan. Kedua, kajian tempatan 

seperti Hamzah et al. (2024), Hamzah et al. (2025) dan Tahir et al. (2025) menunjukkan 

kepimpinan digital pemimpin sekolah di Malaysia semakin mendapat perhatian dari segi 

kompetensi, keperluan model dan pengukuran instrumen. Ketiga, dapatan Goh (2025) dan 

Rasdiana et al. (2024) memperlihatkan kepentingan middle leaders dan PLC sebagai sokongan 

kepada perubahan digital di sekolah. Ini membuktikan Malaysia tidak bermula dari ruang kosong, 

sebaliknya sudah memiliki asas dasar, penyelidikan dan amalan awal yang boleh diperkukuh. 

 

Namun, kekangan pelaksanaan masih perlu ditangani. Perubahan digital tidak hanya 

bergantung pada peranti atau platform, tetapi turut memerlukan kapasiti guru, budaya kolaboratif, 

sokongan teknikal, masa, keyakinan dan kepimpinan yang konsisten. Jurang digital penting kerana 

sekolah rendah berbeza dari segi lokasi, sumber, infrastruktur, akses komuniti dan literasi digital. 

Jika tidak ditangani, transformasi digital berisiko memperluas ketidaksamaan antara sekolah. Oleh 

itu, kepimpinan perubahan digital perlu mengambil kira prinsip inklusif, ekuiti dan konteks 

setempat. 

 

Cadangan Kerangka Konseptual Kepimpinan Perubahan Digital Sekolah 

 

Berdasarkan dapatan dan perbincangan, artikel ini mencadangkan kerangka konseptual 

kepimpinan perubahan digital sekolah rendah yang menghubungkan Model 8 Langkah Kotter 

dengan SK@S dan KOMPAS 2.0. Kerangka ini dibina atas premis bahawa perubahan digital 

sekolah rendah perlu bermula daripada kesedaran terhadap keperluan perubahan, digerakkan oleh 

pasukan kepimpinan yang berfungsi, dipandu oleh visi digital yang jelas, dikukuhkan melalui 

komunikasi dan pemerkasaan guru, disokong oleh kejayaan awal, dan akhirnya dibudayakan 

dalam sistem kerja sekolah. Dalam kerangka ini, Kotter menerangkan aliran perubahan, KOMPAS 

2.0 menerangkan kompetensi kepimpinan yang diperlukan, manakala SK@S menerangkan asas 

kualiti sekolah yang ingin dicapai. 

 

Rajah 5.1 menunjukkan cadangan kerangka konseptual kepimpinan perubahan digital 

sekolah rendah yang dibina berasaskan sintesis dapatan kajian. Kerangka ini meletakkan Model 8 

Langkah Kotter sebagai aliran perubahan, KOMPAS 2.0 sebagai asas kompetensi kepimpinan, 

SK@S sebagai asas kualiti sekolah, serta DPD dan RPM 2026–2035 sebagai latar dasar pendidikan 

negara. 

 

 
Rajah 5.1, Cadangan Kerangka Konseptual Kepimpinan Perubahan Digital Sekolah 

 

Kerangka ini bernilai kerana ia tidak melihat kepimpinan digital sebagai senarai kemahiran 

terpisah, tetapi sebagai proses kepimpinan perubahan yang menghubungkan strategi, manusia, 

budaya dan keberhasilan. Kerangka ini juga memberi ruang kepada fleksibiliti pelaksanaan kerana 

setiap sekolah rendah mempunyai tahap kesediaan, sumber dan budaya yang berbeza. Oleh itu, 

guru besar boleh menggunakan kerangka ini sebagai panduan konseptual untuk menilai kedudukan 

semasa sekolah, mengenal pasti jurang pelaksanaan dan merancang intervensi perubahan digital 

secara berfasa. 

 

Implikasi Terhadap Teori, Amalan, Latihan Pemimpin, Dasar dan Penyelidikan Masa 

Hadapan 

 

Dari sudut teori, artikel ini menyumbang dengan menafsir semula Model 8 Langkah Kotter dalam 

konteks kepimpinan digital sekolah rendah. Sumbangan ini penting kerana kepimpinan digital 

masih memerlukan penjelasan konsep yang lebih tersusun, khususnya apabila teknologi 

pendidikan semakin berkait dengan budaya organisasi, etika, kecerdasan buatan dan keberhasilan 

sekolah. Melalui kerangka yang dicadangkan, kepimpinan digital dapat difahami sebagai proses 

perubahan organisasi, bukan sekadar kompetensi individu atau penggunaan teknologi. Ini 

memperluas penggunaan Kotter daripada model perubahan organisasi umum kepada lensa 

konseptual untuk memahami transformasi digital sekolah. 

 

Dari sudut amalan, implikasi utama kepada guru besar ialah perubahan digital perlu 

dipimpin secara strategik, kolaboratif dan berasaskan konteks. Guru besar perlu membina rasa 

mendesak yang meyakinkan, membentuk pasukan penggerak yang berfungsi, menetapkan visi 

digital yang realistik, berkomunikasi secara konsisten, mengurangkan halangan guru dan 

memastikan amalan yang berjaya diperluas. Peranan ini menuntut guru besar bertindak sebagai 

pemudah cara perubahan, bukan sekadar pentadbir teknologi. Pada masa yang sama, guru besar 

perlu peka terhadap jurang digital, keperluan murid berbeza, kapasiti guru dan sokongan komuniti 

supaya perubahan digital tidak hanya memanfaatkan kelompok tertentu. 

 

Dari sudut latihan pemimpin, dapatan ini menunjukkan program pembangunan profesional 

perlu melangkaui latihan penggunaan aplikasi atau platform. Latihan pemimpin sekolah perlu 

memasukkan kemahiran memimpin perubahan, komunikasi strategik, pengurusan budaya digital, 

analisis data, etika teknologi, tadbir urus AI, keselamatan digital dan pembinaan ekosistem 

kolaboratif. Penekanan ini penting kerana pemimpin sekolah tidak hanya perlu tahu menggunakan 

teknologi, tetapi juga perlu mampu mengurus makna, risiko, sumber dan perubahan tingkah laku 

warga sekolah. 

 

Dari sudut dasar, artikel ini menunjukkan DPD, SK@S, KOMPAS 2.0 dan RPM 2026–

2035 boleh berfungsi dengan lebih berkesan apabila dibaca secara bersepadu melalui kerangka 

kepimpinan perubahan digital. Dasar menyediakan hala tuju, KOMPAS 2.0 menyediakan bahasa 

kompetensi, SK@S menyediakan asas kualiti, manakala Kotter menyediakan aliran perubahan. 

Oleh itu, pelaksanaan dasar digital di sekolah rendah perlu disokong oleh panduan yang lebih jelas 

tentang bagaimana guru besar boleh menterjemahkan dasar kepada langkah perubahan yang 

praktikal, berfasa dan boleh dipantau. 

 

Dari sudut penyelidikan masa hadapan, kerangka ini boleh diuji secara empirikal dalam 

konteks sekolah rendah Malaysia. Kajian seterusnya boleh membangunkan instrumen kepimpinan 

perubahan digital, mendapatkan kesepakatan pakar, menjalankan kajian kes pelaksanaan, atau 

menguji hubungan antara dimensi kepimpinan perubahan digital dengan budaya digital, 

kompetensi guru dan keberhasilan sekolah. Penyelidikan masa hadapan juga wajar meneliti 

bagaimana jurang digital, konteks luar bandar, inklusiviti murid berkeperluan khas, serta integrasi 

AI mempengaruhi keberkesanan kepimpinan perubahan digital di sekolah rendah. 

 

Secara keseluruhan, perbincangan ini menegaskan bahawa kepimpinan digital sekolah 

rendah Malaysia perlu dibangunkan dalam kerangka perubahan yang jelas, berfasa, dan selari 

dengan standard serta dasar pendidikan negara. Nilai Model 8 Langkah Kotter terletak pada 

keupayaannya menstrukturkan hubungan antara strategi, komunikasi, pemerkasaan, budaya 

sekolah, kompetensi pemimpin dan keberhasilan sekolah. Berdasarkan itu, kerangka yang 

dicadangkan dapat menjadi panduan konseptual untuk memperkukuh amalan kepimpinan 

perubahan digital yang lebih sistematik, inklusif, dan lestari. 

Kesimpulan 

 

Kesimpulannya, artikel ini menegaskan bahawa kepimpinan digital sekolah rendah perlu difahami 

sebagai proses kepimpinan perubahan yang terancang, berfasa dan berorientasikan keberhasilan, 

bukan sekadar keupayaan menggunakan teknologi atau menyediakan infrastruktur digital. Melalui 

sorotan literatur naratif berstruktur, artikel ini menunjukkan Model 8 Langkah Kotter sebagai lensa 

konseptual yang sesuai untuk menafsir perubahan digital sekolah, bermula daripada pembinaan 

rasa mendesak, pembentukan pasukan penggerak, penetapan visi digital, komunikasi perubahan, 

pemerkasaan guru, penjanaan kejayaan awal, pengukuhan pelaksanaan hingga pembudayaan 

digital dalam organisasi sekolah. Penjajaran dengan SK@S dan KOMPAS 2.0 turut memperkukuh 

kerangka ini kerana kedua-duanya membantu menghubungkan teori perubahan dengan standard 

kualiti sekolah dan kompetensi kepimpinan yang diperlukan dalam konteks pendidikan Malaysia. 

Dapatan sintesis memperlihatkan bahawa guru besar memainkan peranan utama sebagai pemimpin 

perubahan yang menyelaras hala tuju, sumber, kapasiti guru, budaya sekolah dan sokongan 

komuniti bagi memastikan transformasi digital memberi nilai kepada PdP, pengurusan organisasi 

dan pembelajaran murid. Pada masa yang sama, artikel ini mengakui pelaksanaan perubahan 

digital perlu mengambil kira jurang digital, kesiapsiagaan guru, sokongan komuniti, etika 

teknologi dan keperluan sekolah yang berbeza. Justeru, kerangka konseptual yang dicadangkan 

berpotensi menjadi asas kepada amalan, latihan kepimpinan, dasar dan penyelidikan lanjutan 

berkaitan kepimpinan perubahan digital sekolah rendah Malaysia. Secara keseluruhan, artikel ini 

menyumbang kepada perbincangan kepimpinan digital dengan menempatkan transformasi digital 

sekolah sebagai proses perubahan organisasi yang lebih sistematik, kontekstual dan lestari. 

